                                      ТЭМА,  АРКАДЗЬ КУЛЯШОЎ. «МАЦІ»

Мне здалося: стаіш ты
У новай

Кашулі вайсковай,
У зялёнай кашулі,

I кулі цябе не кранулі.

Можа, нават кранулі праклятыя,

ды не забілі...»

Аркадзь Куляшоў. Ліст з палону

Я хаце абавязаны прапіскаю —

Калыскаю, падвешанай пад столь.

Я маці абавязан кожнай рыскаю...

Я — матчын спеў, я — матчыны трывогі,

Я — матчын гнеў, які ўставаў на ногі...»

Аркадзь Куляшоў.

…Я хаце абавязаны прапіскаю...

Мэта ўрока: паглыбіць паняцце пра баладу, развіваць уменне суадносіць літаратурны твор з фальклорным, ацэньваць учынкі персанажаў. Дапамагчы вучням заўважыць, як па-майстэрску змог пераасэнсаваць аўтар народны выраз «акамянець з гора», як, выкарыстаўшы элементы казачнасці, намаляваў умоўную сітуацыю, якая зусім не перашкодзіла перадаць рэальную мацярынскую самаахвярнасць. Параўнаць твор з баладай Алега Лойкі «Юнак быў з-пад Слоніма родам...».

Апераджальныя заданні да ўрока на выбар вучняў:

1. Перачытай верш Ніла Гілевіча «Маці» ў падручніку для 7 класа. Параўнай яго з аднайменным вершам Аркадзя Куляшова. Чым, на тваю думку, адрозніваюцца творы?

2. У артыкуле пра баладу сказана, што для твораў гэтага жанру характэрны трагічны канец. У якой з трох балад («Кантрабанда» Янкі Сіпакова, «Кубак» Фрыдрыха Шылера, «Маці» Аркадзя Куляшова) ёсць адступленне ад гэтага правіла (шчаслівы канец)? Патлумач свой вывад.

3. Прачытай баладу Алега Лойкі «Юнак быў з-пад Слоніма родам...». Вызнач час і месца дзеяння і тое, у чым, на тваю думку, выяўляецца гераізм маці.

Ход урока

Перад чытаннем балады А. Куляшова «Маці» настаўнік нагадае, што цікавасць і здольнасць да паэтычнай творчасці выявіліся ў аўтара са школьных гадоў (верш «Бывай» ён напісаў у 14-гадовым узросце) і што на працягу ўсяго свайго жыцця Аркадзь Куляшоў узбагачаў беларускую літаратуру класічным майстэрствам вершаванага радка і дыялогавай мовы, нездарма яго лічаць цудадзеем вобразнага слова, магутным, упоравень з Коласам, ліра-эпікам
.

Балада «Маці» мае тую асаблівасць, што, створаная пры дапамозе фальклорных сродкаў (казачная аснова сюжэта, шмат якія мастацкія вобразы, вобразна-выяўленчыя сродкі мовы — эпітэты, параўнанні, перавелічэнні), яна дапамагае чытачу яскраваўявіць рэальную жыццёвую сітуацыю — цярпенне і мужнасць маці, якая чакае сына з вайны.
Мэтай адной з першых вучэбных сітуацый на ўроку і стануць назіранні васьмікласнікаў за тым, «як гэта зроблена».
Найбольш прыдатным спосабам асэнсавання зместу твора ў яго неаддзельнасці ад формы стане выкананне тэставых заданняў, якія вядуць чытача ад устанаўлення жанру і падабенства з фальклорнымі творамі да разваг пра цэнтральны вобраз балады і да параўнання твора з баладай А. Лойкі «Юнак быў з-пад Слоніма родам...».

Выкананне тэставых заданняў можа чаргавацца з паведамленнямі па апераджальных заданнях і з прыцягненнем увагі да эпіграфаў, разваг пра тое, вобразам якіх персанажаў балады А. Куляшова яны адпавядаюць.

Другі варыянт працы больш традыцыйны. Гэта вусныя адказы на пытанні ў падручніку ў працэсе перачытвання тэксту.

Як вядома, кожнае меркаванне павінна падмацоўвацца спасылкамі на тэкст, бо галаслоўныя, хаця і правільныя па форме адказы, амаль не ўплываюць на літаратурнае развіццё і выхаванне вучняў.

Балада А. Лойкі «Юнак быў з-пад Слоніма ро-дам...», у адрозненне ад куляшоўскай, напісана на рэальнай жыццёвай аснове. Трагічнасць сітуацыі, духоўная нязломнасць юнака і яго маці перадаюцца тут праз удалы выбар аўтарам часу і месца дзеяння, праблемы, створанай самім жыццём (допыт партызанскага сувязнога), увядзеннем у лік персанажаў жывёліны (сабакі), якая, на думку гестапаўскага афіцэра (обера), павінна была дапамагчы яму даведацца, ці тая юнак асоба, за якую сябе выдае. Узнавіць ва ўяўленні жорсткую рэчаіснасць ваеннага часу дапамагае таксама імклівае развіццё дзеяння, увядзенне дыялогаў у форме пытанняў-адказаў, шматразовыя паўторы ў аповедзе пра падзеі («Обер вушам не верыць, / Обер не верыць вачам...»; «Дзень, ноч гестапа лютуе, / Дзень, ноч б'е юнака...» і інш.), насычанасць тэксту клічнымі сказамі, якімі перадаюцца хваляванне сына і маці, і, галоўнае, іх цвёрдая рашучасць не здавацца, не выдаваць сябе ворагу. Асабліва па-мастацку выразны канец балады: «Ён (сабака), перш чым навек анямець, / Завыў яшчэ раз на магіле, / Аб тым, што не мог разумець». Гібеллю вернага, адданага гаспадарам сабакі падкрэсліваецца ўвесь жах і недарэчнасць забойстваў, якія здзяйсняюць людзі. Паводзіны сабакі, натуральнай прыроднай істоты, якая і не павінна ведаць, што такое вайна,— тая мастацкая дэталь, якая ўзмацняе гуманістычны пафас твора. У ім зліваюцца ў адно эпічны пачатак і асаблівая баладная ўзрушанасць.

Асаблівая эмацыянальная ўсхваляванасць і драматычная напружанасць   уласцівыя   ўнутранаму маналогу героя. Папросім вучняў адшукаць яго ў тэксце (пачынаецца словамі: «Матуля?! Яна...»), падзівіцца дарэчнасці формы звароту да маці, якая перадае сыноўняе шанаванне і пяшчоту. Адзначым, наколькі праўдзівымі, жыццёва падобнымі выглядаюць перабівы ўнутранага маналога юнака запытаннямі гестапаўца і аповедам аўтара, а потым апісаннем вялізнага сабакі, што пачаў лашчыцца да Сцяпана. А колькі драматычных пачуццяў юнака і яго маці не выказана словамі, а прыхавана за шматкроп'ямі (ад моманту сустрэчы маці і сына да моманту іх забойства шматкроп'і пастаўлены 10 разоў)! Запытаемся, якой інтанацыяй вызначаецца голас аўтара, гэткай жа напружана-эмацыянальнай, як унутраны маналог Сцяпана або ледзь чутны шэпт яго маці, ці больш стрыманай, як бы крыху адцягненай ад непасрэднага здарэння, эпічнай па сваім гучанні.

Закончыць урок можна выразным чытаннем верша і параўнаннем яго з баладай Аркадзя Куляшова (аднолькавыя жанр, вобраз маці, яе самаахвярнасць, але розныя спосабы выратавання сыноў).

Дамашняе заданне даецца на выбар, трэба будзе пісьмова адказаць на адно з пытанняў:

1. Ці ёсць у баладзе Аркадзя Куляшова «Маці» разгорнуты партрэт гераіні? На якіх дэталях засяроджана ўвага паэта, наколькі глыбей дазваляюць зразумець яны ідэю і жанр твора?

2. Параўнай два творы — балады «Кантрабанда» Янкі Сіпакова і «Маці» Аркадзя Куляшова. Ці існуе паміж імі ўнутранае падабенства?

Апераджальныя заданні да наступнага ўрока на гэты раз не даюцца, бо выкананне дамашняга задання служыць падрыхтоўкай да аналагічнай самастойнай працы на першым этапе наступнага ўрока.

